
Հովհաննես Թումանյանի դերը բացա-

ռիկ է ոչ միայն հայ գրականության ու 
մշակույթի պատմության մեջ, այլև մեր 
ժողովրդի ազգային, հասարակական-քա-
ղաքական կյանքում: Եվ նրա գործու-
նեության այդ ոլորտը նույնքան խոր ու 
բազմակողմանի ուսումնասիրություն է 
պահանջում, որքան գեղարվեստական 
ստեղծագործությունը: Այդ ոլորտի վրա է 
սևեռված հայ թումանյանագետների ու-
շադրությունը: Վերջերս ընթերցողի սե-
ղանին դրվեց մի նոր գիրք` նվիրված այն-
պիսի հարցերի ու խնդիրների, որոնք 
մինչ այդ հատուկ ուսումնասիրության ա-
ռարկա չեն եղել: Դա Ս. Հովհաննիսյանի 
գրախոսվող մենագրությունն է: 

Աշխատության կարևոր արժանիքնե-
րից մեկը նախևառաջ նրա վավերագրա-
կան հագեցվածությունն է, փաստագրա-
կան նյութի հարստությունը, որը, իհար-
կե, գիտական իմաստավորման, վերլու-
ծության ու մեկնության առարկա է դար-
ձել: Թերևս դա այն պարտադիր նախա-
պայմանն է, առանց որի անհնար էր 
վերստեղծել Հայ գրողների կովկասյան 
ընկերության տասնամյա գործունեութ-
յան պատմությունը Թիֆլիսում, ընկե-
րություն, որի անփոփոխ նախագահը` 
սկսած 1912 թվականից, Հովհաննես Թու-
մանյանն էր: Նշենք, որ հեղինակը ներ-
կայացնում է նաև այդ ընկերության նա-
խապատմությունը: Առաջին գլխում բա-
վական մանրամասն պատմվում է «Վեր-
նատուն» գրական խմբի մասին, որը 1897 
թ. մի քանի տարի գործում էր Թումանյա-
նի բնակարանում: Խոսվում է նաև XX 
դարում նոր գրական միավորումներ ու 
ընկերություններ ստեղծելու փորձերի 
մասին, փորձեր, որոնք, ավա՜ղ, հաջո-
ղությամբ չպսակվեցին… Սակայն այդ ա-
մենը յուրահատուկ նախադրյալ, նախա-

շեմ դարձան Հայ գրողների կովկասյան 
ընկերության հիմնադրմ³Ý համար` 
գրական առաջին կազմակերպության, ո-
րը պաշտոնապես գրանցված էր պե-
տության կողմից և ուներ իր Կանոնադ-
րությունը (այն գրքում բերվում է որպես 
հավելված): 

Մենագրությունը գրվել է Ե. Չարենցի 
անվան գրականության և արվեստի թան-
գարանում պահպանվող` ընկերության 
արխիվի հիմնավոր ուսումնասիրության 
հիման վրա: Այդ նյութերից են ընկերութ-
յան վարչության նիստերի, անցկացված 
միջոցառումների արձանագրություննե-
րը, ինչպեսև նամակագրությունը հասա-
րակական-մշակութային զանազան կազ-
մակերպությունների հետ ու բազմաթիվ 
այլ կարևոր փաստաթղթեր: Գրքում լայ-
նորեն ընդգրկված են նաև Հովհաննես 
Թումանյանի անձնական արխիվի նյու-
թերը: Ի դեպ, այս մանրազնին ուսումնա-
սիրությամբ հեղինակը գիտական շրջա-
նառության մեջ է դրել և թումանյանագի-
տությունը հարստացրել նորահայտ նյու-
թերով: Բերենք ընդամենը մեկ օրինակ. 
դեռևս 1990-ական թվականների կեսերին 
Ս. Հովհաննիսյանը պարբերական մա-
մուլում  հրապարակեց իր հայտնաբե-
րած` Հովհ. Թումանյանի մի քանի ան-
հայտ հոդվածներ (այդ մասին տե՛ս 84–93 
էջերը): Ներկայումս դրանք տեղ են գտել 
բանաստեղծի երկերի լիակատար ակա-
դեմիական ժողովածուի մեջ (հ. 7, 8): Բա-
ցի արխիվային նյութերից, մենագրության 
մեջ օգտագործվել են ժամանակակիցնե-
րի հիշողությունները, հայ և այլազգի 
գրողների նամակները, մի խոսքով, հեղի-
նակի ուշադրությունից չի վրիպել այն ա-
մենը, ինչ ուղղակի կամ անուղղակի ձևով 
կապված է հետազոտվող խնդրի հետ: Ու-
սումնասիրվել է նաև ժամանակի պարբե-

րական մամուլը` հրատարակված թե՛ 
Արևելյան, թե՛ Արևմտյան Հայաստանում: 
Ինչպես ցույց է տրված գրքում, այդ պար-
բերականները լայնորեն լուսաբանում 
էին (թեև ոչ միշտ անաչառ ու ճշմարտա-
ցի) Հայ գրողների կովկասյան ընկերութ-
յան կազմավորման և գործունեության 
հետ կապված ամենատարբեր հարցերը: 

Ընկերության բուն գործունեությունը 
մենագրության մեջ դիտարկվում է ոչ թե 
ժամանակագրական, այլ պրոբլեմային–-
թեմատիկ կտրվածքով, բազմաթիվ այն 
հարցերի ու խնդիրների համատեքստում, 
որոնք մշտապես գտնվում էին ընկերութ-
յան ուշադրության կենտրոնում: Եթե հի-
շենք, թե ինչպիսի ժամանակաշրջանում 
էր գործում գրական այդ կազմակեր-
պությունը, իսկ դա 1912–1922 թվական-
ներն էին, և եթե հաշվի առնենք, որ այն 
գլխավորում էր ոչ այլ ոք, քան Թուման-
յանը, ապա պարզ կդառնա, որ այդ ընկե-
րության գործունեությունը ոչ մի կերպ 
չէր կարող սահմանափակվել զուտ գրա-
կան և մշակութային հարցերով ու 
խնդիրներով: Եվ միանգամայն օրինա-
չափ ու հիմնավորված է, որ հետազո-
տության մի ամբողջ բաժին նվիրված է 
Կովկասյան ընկերության գործունեութ-
յանը Առաջին համաշխարհային պատե-
րազմի տարիներին՝ հայ ժողովրդի պատ-
մության ամենաարյունոտ, ողբերգական 
ժաման ակաշրջանին… 

Ինչպես նշում է հեղինակը, այդ և 
հետպատերազմյան տարիներին ընկե-
րության ողջ գործունեությունը կենտրո-
նացել էր հիմնականում ազգային խնդիր-
ների շուրջ: Դրանք գրական միջոցառում-
ներ, երեկոներ էին, որոնք իրենց թեմա-
տիկայով համահունչ էին ժամանակին 
(Լեոյի, Կարեն Միքայելյանի և այլոց զե-
կուցումները) և որոնցից գոյացած գու-
մարները տրամադրվում էին պատերազ-
մի վիրավորներին, գաղթականներին, 
սովյալներին… Դրանք նաև տարբեր 
երկրների կառավարություններին, ակա-
դեմիաներին, խմբագրություններին, ան-
վանի գրողներին ու հասարակական 
գործիչներին ուղղված կոչեր էին, կոչեր, 
որոնցով ընկերությունը դիմել է երկու 

անգամ` 1915 թվին և 1918 թ. ամռանը, 
երբ բոլշևիկների հրամանով ռուսական 
զորքը սկսեց թողնել Արևմտյան Հայաս-
տանի իր իսկ կողմից գրավված տա-
րածքները… Այն ժամանակ՝ 1918 թ., Թու-
մանյանն անձամբ էր այցելում Թիֆլիսում 
տեղակայված տարբեր երկրների դիվա-
նագիտական ներկայացուցիչներին և, 
ինչպես նշում է Ս. Հովհաննիսյանը, «ա-
կամայից ստանձնում է ազգային-քաղա-
քական գործչի, դիվանագետի պարտա-
կանություններ` պետական կարևոր ատ-
յաններում ներկայացնելով իր ժողովրդի 
շահերը» (էջ 129): 

Մենագրության մեջ ուշագրավ բազ-
մաթիվ փաստեր են բերվում ընկերութ-
յան հայրենասիրական գործունեությու-
նից (մասնավորապես` ցուցաբերած օգ-
նությունը որբերին, նրանց տեղաբաշխու-
մը ըստ կացարանների ու որբանոցների, 
առավել օժտված ու տաղանդավոր որբե-
րին մշտական խնամակալության տակ 
վերցնելը և այլն), և այդ բոլոր փաստերը, 
ըստ ամենայնի, լրացուցիչ նրբերանգնե-
րով են հարստացնում շատ հայ գրողնե-
րի, ընկերության անդամների բնութագ-
րերը: Սակայն նրանց շարքերում առավել 
վառ ու լուսավոր է Թումանյանի անձն ու 
կերպարը: Նա, ղեկավարելով գրողների 
կազմակերպությունը, ամենևին չէր բա-
վարարվում կարգադրություններ ու հրա-
հանգներ տալով: Մեծ բանաստեղծը եր-
բեք իրեն հեռու չէր պահում իր ժողովրդի 
վշտից: Այն, որ նա, կյանքը վտանգելով, 
երկու անգամ` 1914 թ. նոյեմբեր-դեկտեմ-
բեր և 1915 թ. հունիս-սեպտեմբեր, եղել է 
եղերական իրադարձությունների ամե-
նաթեժ վայրերում՝ Արևմտյան Հայաստա-
նում, իսկ այնուհետև` Էջմիածնում` ան-
շուշտ, հայտնի փաստեր են, սակայն 
գրքի մեջ օգտագործված Թումանյանի ծո-
ցատետրային գրառումները (որոնցից, 
ինչպես ցույց է տալիս Ս. Հովհաննիսյա-
նը, բազմաթիվ կապող թելեր են գնում 
դեպի նրա որոշ բանաստեղծությունները 
և հատկապես քառյակները), նաև բա-
նաստեղծի դստեր` Թամար Թումանյանի 
կողմից 1988 թ. Ս. Հովհաննիսյանին  
տրամադրված արխիվային որոշ նյութե-

րը թույլ տվեցին նրան կոնկրետությամբ 
ու ամբողջականությամբ լուսաբանել 
Թումանյանի ազգանվեր գործունեությու-
նը Էջմիածնում, ցույց տալ, թե ինչպես նա 
ինքնակամ ստանձնեց կազմակերպչա-
կան բազմաթիվ հարցեր, ինչպես նա ա-
նում էր ամեն ինչ, որպեսզի գեթ մի փոքր 
թեթևացնի գաղթականների և որբերի 
տանջանքներն ու տառապանքները: Ս. 
Հովհաննիսյանը նշում է, որ բանաստեղ-
ծը վիթխարի քանակով նամակներ ու հե-
ռագրեր էր ստանում գաղթականներից, 
վիրավորներից, հիվանդներից… Հենց 
նրան էին դիմում մարդիկ, նրան էին ա-
պավինում, նրանից էին սպասում իրա-
կան օգնություն: Աշխատության մեջ բեր-
ված այդ բոլոր նյութերը գալիս են մեկ 
անգամ ևս հաստատելու բանաստեղծի 
խոստովանության իրավացիությունը 
նրա հայտնի քառյակներից մեկում. 

 

Զուր եմ փախչում, ինձ խաբում, 
Հազար կապ է ինձ կապում,  
Ամենքի հետ ապրում եմ, 
Ամենքի չափ տառապում1: 
 

Ինչ վերաբերում է զուտ մասնագի-
տական, գրական-մշակութային հարցե-
րին, ապա ընկերության գործունեութ-
յունն այդ ոլորտներում մենագրության 
մեջ լուսաբանված է իր ամբողջ բազմա-
կողմանիությամբ, և այդ գործունեության 
մի շարք կողմեր մեր օրերում, գրեթե 
հարյուր տարի անց, ձեռք են բերում 
միանգամայն արդիական հնչողություն: 
Օրինակ, մեծ սրությամբ է դրված գրողի 
նյութական վիճակի խնդիրը, պայքարն 
այն բանի համար, որ նրա աշխատանքը 
համարվի մասնագիտություն: Ս. Հով-
հաննիսյանը նշում է, որ Թումանյանն 
այդ խնդրին է անդրադարձել բազմաթիվ 
անգամ, ընդգծելով, որ բանաստեղծը, 
գրողը չի կարող ամբողջովին ինք-
նադրսևորվել, ողջ էությամբ ծառայել իր 
կոչմանն ու տաղանդին, եթե մշտապես 
ծանրաբեռնված է ամենօրյա կենցաղային 

                                                 
1 Հ. Թ ո ւ մ ա ն յ ա ն. Երկերի լիակատար 

ժողովածու, հ. 2, Երևան, էջ 333: 

խնդիրներով ու հոգսերով (տե՛ս 65–79 է-
ջերը): Թումանյանը համարում էր, որ 
հասարակությունը, պետությունը պետք է 
իր վրա վերցնի այդ խնդրի լուծման գոր-
ծը: Նա պայքարում էր Գրական ֆոնդ 
ստեղծելու համար, և գրողների ընկե-
րության կողմից ստեղծված այդ հիմնադ-
րամն անհրաժեշտ նյութական օժանդա-
կություն էր ցուցաբերում հայ գրողներին: 

Կարծում եմ, այսօր ոչ պակաս ար-
դիական հնչողություն են ստանում նաև 
մենագրության այն էջերը, որտեղ խոս-
վում է Թումանյանի պայքարի մասին հե-
ղինակային իրավունքները պաշտպանե-
լու ուղղությամբ (էջեր 223–228): Բանաս-
տեղծն այդ հարցը բարձրացնում էր գրող-
ների ընկերության հիմնադրման առաջին 
իսկ օրերից, քանի որ քիչ չէին այնպիսի 
դեպքեր, երբ կողմնակալ մամուլը մի-
տումնավոր աղավաղված էր ներկայաց-
նում առանձին զեկուցումների, դասախո-
սությունների բովանդակությունը (օրի-
նակ, Լեոյի դասախոսությունը Աբովյանի 
մասին):  Հեղինակի իրավունքների 
պաշտպանության խնդիրը բազմիցս 
քննարկվում էր ընկերության վարչութ-
յան նիստերի ժամանակ, Թումանյանն 
այդ մասին գրել է հոդվածներ… Ու թեև 
առանց պետական կառույցների աջակ-
ցության ու որոշման, ընկերությանն այդ-
պես էլ չհաջողվեց համապատասխան օ-
րենքի ընդունման հասնել, այնուամենայ-
նիվ, ընկերության ողջ գործունեությունը 
շարունակական, մշտական պայքար էր 
գրողի բարձր հեղինակության համար՝ 
հանուն պարբերական մամուլում հա-
ղորդումների անաչառ լուսաբանման: 

Մեծ հետաքրքրությամբ են ընթերց-
վում գրքի այն էջերը, որոնք նվիրված են 
ընկերության կազմակերպած գրական 
բազմաթիվ միջոցառումներին, իրակա-
նացրած հիանալի նախաձեռնություննե-
րին (օրինակ Սայաթ-Նովայի հուշարձա-
նի բացումը Թիֆլիսում): Նույնիսկ ըն-
թերցողին քաջածանոթ պատմագրական 
փաստերը գրքում հարստացվում են ար-
ժեքավոր նորանոր մանրամասներով: 
Այսպես, պարզվում է, որ 1852 թ. Գ. Հախ-
վերդյանի հրատարակած Սայաթ-Նովա-

յի երգերի ժողովածուն հիմնականում 
վաճառվել է տասնամյակներ անց, 1914 
թ., երբ Հայ գրողների կովկասյան ընկե-
րության ջանքերով բացվեց մեծ բանաս-
տեղծ-աշուղի հուշարձանը: Ուշագրավ է 
նաև գրական զանազան միջոցառումնե-
րի թեմատիկայի ընդգրկունությունը. հին 
և միջնադարյան հայ գրականություն, XIX 
դարի գրողներին ու բանաստեղծներին 
նվիրված հուշ-երեկոներ (Աբովյան, Նալ-
բանդյան, Րաֆֆի, Պատկանյան և ուրիշ-
ներ), արևելահայ և արևմտահայ ժամա-
նակակից գրականություն, համաշխար-
հային դասականների հոբելյաններ (Սեր-
վանտես, Շեքսպիր և այլն), գրականութ-
յան տեսության և գրաքննադատության 
խնդիրներ, գեղարվեստական գրակա-
նության լեզվի հարցեր, գրական փոխհա-
րաբերություններ (Վ. Բրյուսովի այցե-
լությունը Թիֆլիս և նրա զեկուցումները 
հայ պոեզիայի և հայ ժողովրդի պատ-
մության մասին) և այլն: Մենագրության 
հեղինակին հաջողվել է վերստեղծել ու 
ներկայացնել գրական միջոցառումների 
ժամանակ տիրող ոգևորության մթնոլոր-
տը, ինչպես նաև այդ երեկոներն ուղեկ-
ցող կենդանի բանավիճային ոգին, որը 
նույնպես վկայում է քննարկվող հարցերի 
ու խնդիրների արդիականության, քննա-
դատական մտքի աշխուժացման մասին: 
Շարադրելով նյութը՝ Ս. Հովհաննիսյանը 
ամեն անգամ մեկնաբանում է այն իր ա-
նաչառ գնահատականներով: Այսպես, 
նա թույլ է համարում Մ. Մատենճյանի 
զեկուցումը Շիրվանզադեի «Պատվի հա-
մար» պիեսի մասին (էջեր 163-165), բա-
նավիճում է այդ նույն զեկուցողի կարծի-
քի հետ Գրիգոր Զոհրապի ստեղծագոր-
ծության առնչությամբ (էջ 169), սխալ է 
համարում Վահան Տերյանի պոեզիային 
տրված Վ. Ահարոնյանի գնահատականը 
(էջեր 166–167) և այլն: 

Մենագրության մեջ ներկայացված 
գրական միջոցառումների, քննարկում-
ների, բանավեճերի լայն համայնապատ-
կերում ընթերցողն ակամայից իր համար 
առանձնացնում է Հայ գրողների կովկաս-
յան ընկերության առավել ակտիվ գոր-
ծիչների անունները, որոնց դասախո-
սությունները, զեկուցումները, ելույթները 
հատկապես հաճախ էին անցկացվում: 
Այդպիսի գործիչներ էին, օրինակ, Լեոն, 
Դերենիկ Դեմիրճյանը և ուրիշներ: Ս. 
Հովհաննիսյանի մենագրությունն այս ի-
մաստով կարծես նոր թեմաներ է հուշում 
գրականագիտական ուսումնասիրութ-
յունների համար (բնական է, եթե այդ թե-
մաները դեռևս հետազոտված չեն): 
Դրանց թվում կարելի է նշել, օրինակ, 
Լեոյի կամ Դ. Դեմիրճյանի գրաքննադա-
տական ժառանգությունը… 

Այնուամենայնիվ և դա միանգամայն 
բնական է, մենագրության գլխավոր հե-
րոսը Հովհաննես Թումանյանն է, որն այս 
գրքում հառնում է իր ողջ մեծությամբ, իր 
տիեզերական ոգու ամբողջ անհունութ-
յամբ: Եվ ընթերցողը նրա կարծես թե այն-
քան ծանոթ ու հարազատ կերպարի մեջ 
ամեն անգամ ինչ-որ նոր գծեր է բացա-
հայտում և զարմանում, թե ինչպես են 
այդ մարդու մեջ զուգորդվում, համադր-
վում և՛ վեհ ստեղծագործական թռիչքնե-
րը, և՛ կազմակերպչական մեծ տաղանդը, 
և՛ մարդկային զարմանալի բնազդը, կան-
խազգացումը, գրական, քննադատական 
զգացողությունը և՛ ժամանակի սուր ըն-
կալումը և՛ հավատարմությունը սեփա-
կան բարոյաէթիկական սկզբունքներին… 

Ս. Հովհաննիսյանի մենագրությունը, 
որտեղ առաջին անգամ ուսումնասիր-
վում է Հայ գրողների կովկասյան ընկե-
րության պատմությունը, գործունեությու-
նը և նշանակությունը, նշանակալի 
ներդրում է հայ թումանյանագիտության 
մեջ:  

      ՄԱԳԴԱ ՋԱՆՓՈԼԱԴՅԱՆ 

 
 


